Nota de premsa
Era ACM, es deputacions e eth Conselh Generau d’Aran impulsen un nau servici d’assisténcia urbanistica entàs ajuntaments
Barcelona.- Era Associacion Catalana de Municipis (ACM), a trauès dera Fondacion d’Impuls deth Territòri (FMIT), es Deputacions de Barcelona, Girona, Lhèida e Tarragona e eth Conselh Generau d’Aran an signat aué un convèni de collaboracion entà méter en foncionament un nau servici d’assisténcia urbanistica adreçat a toti es ajuntaments, damb ua atencion especiau as municipis damb mens recorsi pròpris.
Er acòrd a coma objectiu aufrir supòrt tecnic e juridic especializat en matèria urbanistica, un des encastres mès complèxes dera gestion municipau, mercat per ua normativa cada còp mès exigenta e pera manca generalizada de personau especializat. Aguest nau recors a de servir entà agilizar es formalitats urbanistiques, melhorar era qualitat e refortir era seguretat juridica des accions municipaus, e meterà a disposicion des ajuntaments equips d’expèrts que complementen es servicis tecnics locaus.
Es quate deputacions e eth Conselh Generau d’Aran garantiràn era logistica e era proximitat territoriau deth servici, damb era volontat qu’arribe a toti es municipis de Catalonha e non se concentre sonque enes granes ciutats o airaus metropolitans. Er objectiu ei redusir es desigualtats territoriaus e assegurar que toti es ajuntaments, independentament dera sua dimension, dispausen des airines de besonh entà gestionar eth planejament urbanistic damb garanties.
Era presidenta dera ACM, Meritxell Budó, a remercat qu’aguest nau servici “respon a un besonh reau deth mon locau” e a soslinhat que “er urbanisme ei clau entath desvolopament equilibrat deth territòri, mès tanben ei un sector especiaument complèxe entàs ajuntaments, sustot es mès petits”.
De un aute costat, eth president dera Deputacion de Girona, Miquel Noguer, a afirmat que “ena demarcacion de Girona, mès dera meitat de municipis [127 des 221] an mens de 1.000 abitants. Son ajuntaments damb recorsi tecnics e umans limitats, e qu’an d’afrontar es madeishes exigéncies normatives, es madeishi procediments complèxes e eth madeish nivèu de responsabilitat juridica que quinsevolha grana ciutat. Aguest nau servici permeterà hèr seguiment des besonhs reaus des municipis, detectar dificultats e auançar solucions”.
Joan Talarn, president dera Deputacion de Lhèida, a insistit en que “aguest acòrd ei objècte entà enviar un messatge potent coma país: qu’es deputacions, era ACM e era FMIT sabem trebalhar amassa, somant capacitats e evitant duplicitats, damb un unic objectiu compartit: refortilhar eth mon locau e equilibrar el territòri”. E a higut que “aué hèm un pas endauant en defensa deth municipalisme e deth país sancer. E le hèm des de la collaboracion, que ei, sense dubte, era melhor politica”.
Era presidenta dera Deputacion de Tarragona, Noemí Llauradó, a afirmat que "establir aliances ei ua premisa basica dera Deputacion de Tarragona, e aguest convèni ei ua bona mòstra de com era collaboracion entre administracions e entitats ei clau entà auançar en un melhor servici entara ciutadanetat, entara que trebalham e ara que mos deuem. E en aquest cas, parlam d'ua matèria, er urbanisme, plan estrategica entàs municipis".
Mentrestant, Lluïsa Moret, dera Deputacion de Barcelona a reïterat que “resulte deth tot de besonh qu’es govèrns locaus siguen capaçi d’aufrir responses urbanistiques e d’abitatge que corbísquen es demanes dera ciutadanetat e garantisquen eth benèster e era qüalitat de vida des persones”, e a higut qué “era vision territoriau qu’auem artenhutt ath long des ans permet qu’eth nòste supòrt e era nòsta collaboracion apòrten ua valor higuda as govèrns locaus en moment de préner decisions urbanistiques satisfactòries”.
Parallèlament, era ACM impulsarà, a trauès dera FMIT, un plan de formacion especifica en urbanisme adreçat a cargues elèctes e personau tecnic municipau. Aguest programa a coma finalitat melhorar eth coneishement deth marc normatiu e des bones practiques en planejament e gestion urbanistica, redusir era complexitat percebuda, combàter era nomentada «burocràcia defensiva» e dotar as ajuntaments de mès airines entà préner decisions damb seguretat juridica.
Eth convèni signat aué s’inscriu en ua estratègia mès ampla de reforçament der urbanisme locau, ja que complementen era formacion especializada damb un supòrt tecnic continuat enes municipis, especiaument enes petiti e mejans. Ath madeish temps, contribuís a redusir er alentiment administratiu en aportar critèris e refòrç professionau, e consolide un modèl de cooperacion institucionau en qué era Generalitat, eth Conselh Generau d’Aran, es deputacions, e eth mon locau compartissen responsabilitats e recorsi entà garantir un urbanisme mès agil, eficient, damb mès seguretat juridica e alinhat damb es besonhs reaus deth territòri.
